TEKS UCAPAN OLEH YBHG PROFESOR DR AHMAD YUSOFF BIN
HASSAN, NAIB CANSELOR UTeM SEMPENA MAJLIS PERASMIAN
SEMINAR KEMPEN KESELAMATAN JALAN RAYA DI DATARAN
CANSELORI, KAMPUS INDUK UTeM JAM 2.30 PETANG PADA 25
FEBRUARI 2009.

Bismillahirmanirrahim

Assalamualaikum wrt wbkth dan salam sejahtera
Yang Dihormati SAC 1 Datuk Mazlan bin Mansor
Ketua Polis Melaka.

Yang Berbahagia Dato’ Profesor Dr. Mohd. Nor bin Husain, Timbalan
Naib Canselor (Akademik & Antarabangsa).

Yang Berbahagia Datuk Profesor Madya Dr Abu Bakar bin Mohamad
Diah, Timbalan Naib Canselor (Penyelidikan dan Inovasi).

Yang Berbahagia Profesor Dr. Zolkepli bin Buang, Dekan Hal Ehwal
Pelajar dan Alumni

Yang Berbahagia Encik Hasan bin Sirun, Pendaftar UTeM

Yang Berusaha Saudara Mohd Saiful Nizam, Yang Dipertua Majlis
Perwakilan Pelajar UTeM

Pegawai-Pegawai Kanan Universiti,

Dekan-Dekan, para pelajar, mahasiswa-mahasiswi, seterusnya tuan-
tuan dan puan-puan yang saya hormati sekalian.

Kita bersyukur ke hadrat Allah Subhanahu Wataala kerana dengan
limpah kurnia-Nya jua kita dipertemukan dalam majlis yang bermakna
ini. Saya mengambil kesempatan ini untuk merakamkan setinggi-tinggi
penghargaan dan tahniah kepada Jawatankuasa Penganjur Kempen
Keselamatan Jalan Raya 2009 peringkat Universiti Teknikal Malaysia
Melaka.

Saya juga merakamkan ucapan terima kasih kepada Polis DiRaja
Malaysia (PDRM) dan Jabatan Pengangkutan Jalan (JPJ) yang telah
bekerjasama dengan pihak UTeM bertujuan untuk menangani perkara-

perkara mengenai lalu lintas khususnya berkenaan kemalangan jalan
raya, dan tumpuannya tidak terkecuali terhadap warga kampus.

Saya difahamkan bahawa kempen ini memberi fokus terhadap
kesedaran di kalangan mahasiswa/mahasiswi dan kakitangan UTeM
berkenaan aspek-aspek yang berkaitan dengan isu-isu keselamatan
jalan raya selain pendekatan mengenai peraturan penggunaan jalan
raya yang lebih sistematik dan selamat .

Saya amat gembira kerana kempen ini juga meliputi aktiviti-aktiviti yang
lebih luas iaitu, penganjuran seminar dan forum, pameran dan juga
pengedaran risalah-risalah yang berkaitan dengan keselamatan jalan
raya. Sesungguhnya penganjuran kempen ini amatlah penting dalam
usaha kita memberikan kesedaran kepada pengguna jalan raya
terutamanya mahasiswa/mahasiswi dan kakitangan UTeM agar
sentiasa mematuhi peraturan, memandu dengan berhati-hati,
bertimbang rasa.

Kita perlu mempunyai sifat sentiasa bertolak ansur, memandu secara
berhemah dan saling menghormati hak pengguna jalan raya yang lain,
tidak kira sama ada mereka memandu kenderaan berat, berkereta,
penunggang motosikal, berbasikal atau pejalan kaki, kerana perkara
yang amat penting ialah kita menghargai nyawa orang lain.

Hadirin dan hadirat yang dihormati

Angka kematian akibat kemalangan jalan raya di negara ini sentiasa
meningkat pada setiap tahun. Ini terutamanya semasa musim perayaan,
seperti Hari Raya, Tahun Baru Cina, Krismas, Deepavali dan
sebagainya. Pihak Polis mengadakan pelbagai Operasi Khas
terutamanya OPS SIKAP setiap kali menjelangnya perayaan besar ini.
Berulang-ulang kali pihak kerajaan mahupun YAB Perdana Menteri
mengingatkan orang ramai supaya berhati-hati ketika memandu dan
berwaspada tetapi kemalangan jiwa tetap juga berlaku akibat daripada
masalah sikap dan kecuaian.

Segelintir daripada masyarakat kita mengambil kesempatan di jalan raya
untuk menunjuk kehebatan memandu secara melulu. Ini menyebabkan
kadar kemalangan jalan raya di negara kita terus meningkat dari setahun
ke setahun. Apabila ini berlaku maka negara mengalami kerugian harta
dan nyawa. lbu bapa meratapi kematian atau kehilangan anak, anak-
anak meratapi kehilangan ayah dan ibu, begitu juga saudara mara dan
rakan-rakan.

Walaupun kempen keselamatan jalan raya sentiasa diwar-warkan oleh
kerajaan, namun masih ada di kalangan masyarakat yang mengambil
mudah dan memperkecilkan usaha ini. Masalah ini berpunca daripada
sikap kita yang tidak prihatin dan tidak menyokong serta membiarkan
pihak berkuasa seperti PDRM dan JPJ melaksanakan tugas mereka
secara bersendirian. Masyarakat kita sebenarnya memerlukan
perubahan sikap iaitu membudayakan disiplin diri dan sentiasa prihatin
terhadap keselamatan orang lain.

Y.A.B. Perdana Menteri kita memberikan penekanan yang serius
terhadap langkah-langkah mengurangkan kemalangan jalan raya.
Saranan beliau terhadap penambahbaikan latihan kepada pemandu,
mengadakan forum awam tentang keselamatan jalan raya serta
meningkatkan program-program penguatkuasaan adalah sesuatu yang
perlu diberi perhatian.

Beliau juga mengesyorkan tindakan lebih tegas diambil terhadap
pesalah lalu lintas. Masyarakat umum, sebagai pengguna jalan raya
perlu mengambil perhatian serius terhadap nasihat, saranan dan usaha
positif Perdana Menteri. Setiap pengguna jalan raya perlu memberikan
kerjasama yang sepenuhnya demi merealisasikan hasrat kerajaan untuk
mencapai sifar kemalangan jalan raya.

Bersempena dengan Kempen Keselamatan Jalan raya pada petang ini,
saya menyeru kepada semua mahasiswa/mahasiswi dan kakitangan
UTeM agar mengamalkan pemanduan berhemah, merancang
perjalanan dengan sempurna bagi mengelakkan diri daripada memandu
dalam keadaan tergesa-gesa dan sentiasa memastikan kenderaan anda
berada dalam keadaan baik sebelum memulakan perjalanan.

Undang-undang, penguatkuasaan serta penganjuran kempen kesedaran
keselamatan jalan raya tidak akan memberikan makna dan kesan
sekiranya pengguna jalan raya masih mengamalkan sikap tidak
berhemah, tidak berdisiplin dan beretika semasa menggunakan jalan
raya.

Kita semestinya berusaha gigih untuk menangani masalah keselamatan
jalan raya ini. Jika langkah-langkah pencegahan tidak diambil, insiden
kemalangan sudah pasti akan terus meningkat pada setiap tahun.

Akhir kata saya mengucapkan syabas dan tahniah kepada jawatankuasa
penganjur serta semua pihak yang telah berusaha gigih menjayakan
program pada petang ini. Ucapan terima kasih kepada PDRM, JPJ dan
pihak berkuasa lain yang turut terlibat secara langsung dalam program

ini. Semoga kita dapat menghayati sepenuhnya objektif program ini
diadakan.

Sekian, wabillahitaufik walhidayah wsm wrt wbkth dan terima kasih

Universiti Teknikal Malaysia Melaka



